
Hai ALTERNATIVA!
PR

O
G

RA
M

A 
EL

EC
TO

RA
L

www.alternativadosvecinos.org

Alternativa 
dos Veciños



Que é Alternativa dos Veciños?
Alternativa dos Veciños é un xeito diferente de facer política. Somos un movemento progresista e 
plural que respecta ante todo a identidade ideolóxica das persoas. Un movemento asembleario 
froito de 40 anos de arduo traballo de homes e mulleres que desde os diferentes colectivos 
veciñais, sociais, culturais, educativos, deportivos, xuvenís… loitan por unha sociedade máis 
xusta e solidaria na que todo o mundo poida vivir dignamente.

A política de Alternativa dos Veciños fomenta unha administración pública máis transparente, 
máis áxil e comprometida coa veciñanza. Unha política desde abaixo, con vocación de servizo 
e feita por xente honesta.

O porqué da candidatura comarcal
A nosa Comarca está a vivir un momento crucial para o seu desenvolvemento. Unha oportu-
nidade única que precisa dunha serie de cambios políticos e institucionais necesarios para 
tender pontes, asegurar a gobernabilidade e demandar de xeito conxunto servizos e infraes-
truturas que actualmente se atopan nunha situación precaria polo desgoberno e a desidia 
dos principais partidos políticos.

Desde Alternativa dos Veciños queremos un cam-
bio no rumbo das políticas que levan paralizando 
as administracións desde hai moito tempo. Pre-
cisamos dunha xestión seria e comprometida co 
local para xerar un futuro de oportunidades.

Por isto, defendemos e propoñemos a crea-
ción da Área Metropolitana como unha suma 
de forzas na que todos e todas gañamos. Sen 
duplicar cargos nin competencias. Un proxecto 
que sitúe á Comarca da Coruña á vangarda de 
Galicia e do Estado en moitos ámbitos. Des-
de Alternativa dos Veciños pensamos na Área 
como un ente que, fronte á fricción actual por 
certos intereses partidistas, sexa un instru-
mento que permita afrontar políticas de xeito 
conxunto e nunha dirección que mellore subs-
tancialmente a calidade de vida de todos os 
habitantes desta comarca.

Propoñemos o artellamento deste territorio con-
solidado en forma de Área Metropolitana para 
ofrecer solucións prácticas ao desenvolvemento 
sostible, o emprego, o urbanismo, o transporte 
público… de xeito que xuntos lideremos o pulo 
económico de Galicia:
n Conexión dos parques comerciais e industriais
n Ferrocarril ao porto exterior
n Ampliacións nos accesos viarios á cidade como 
o da Avda. Alfonso Molina e a Ponte da Pasaxe
n Túnel Sol y Mar
n Mellora do servizo de transporte público con 
maiores frecuencias e ampliación horaria
n Servizo de Reciclaxe de lixo de Nóstian
n Creación dunha empresa de augas comarcal



Os nosos compromisos con Oleiros
1. Desenvolvemento urbano sostible
A política urbanística de Alternativa dos Veciños permitiu levar a cabo unha xestión singular en 
Oleiros que foi a clave para conseguir o concello do que hoxe gozamos. Un desenvolvemento 
baseado no respecto ao entorno natural no que se foron creando espazos para vivir.

O planeamento de Oleiros non permite a 
masificación urbana e aposta sempre polo 
crecemento sostible. O noso compromiso 
é manter a calidade de vida acadada e velar 
polo mantemento dos servizos en cada un dos 
hábitats oleirenses. Neste sentido Alternativa 
dos Veciños comprométese co seguinte: 

n Mellorar os parques, beirarrúas e paseos así 
como os equipamentos e dotacións de uso e 
lecer habitual da veciñanza.
n Seguir ampliando o trazado de sendas e 
carrís bici comunicando todas as localidades.
n Conservar e mellorar a rede viaria municipal 
aumentando os dispositivos de control 
de velocidade incidindo desta maneira na 
seguridade peonil. 
n Promoveremos solo público para vivendas 
taxadas en Xaz, Mera, Perillo e Oleiros, dando 
prioridade aos oleirenses.

Alternativa dos Veciños mantén un firme 
compromiso co desenvolvemento sostible 
promovendo un urbanismo respectuoso co 
medio natural.

A respecto de mobilidade, nun modelo de desenvolvemento sustentable, un concello eficiente 
ten que apostar pola mobilidade eléctrica e a promoción do transporte interurbano como 
alternativa ao vehículo particular. Para isto, desde Alternativa dos Veciños, seguiremos 
incidindo e demandando maiores frecuencias e a ampliación de horarios de buses 
que conecten o noso municipio cos concellos lindeiros e coa cidade. As melloras 
no transporte, público e privado, así como as melloras en materia de accesibilidade 
son eixos básicos nas políticas de 
Alternativa dos Veciños.



2. Emprego e formación, alicerce de futuro
O paro é unha das maiores lacras que azouta este país desde o inicio da crise financeira. 
Sabemos que os gobernos europeos, estatais e autonómicos son os competentes en materia 
de emprego e formación, pero deben ser os concellos os que desenvolvan programas de 
colaboración coas institucións anteditas para que as veciñas e veciños se integren con 
maior facilidade nunha actividade laboral.

Na actualidade, o Centro Municipal de Formación e Aseso-
ramento está a prestar servizos de promoción socioeconó-
mica, orientación profesional, bolsa local de emprego, axen-
cia de desenvolvemento local, servizo galego de colocación, 
cursos de formación ocupacional, escolas obradoiro, casas 
de oficios, obradoiros de emprego, programas de fomento 
do emprego e de educación compensatoria... entre outros. 

A política de emprego levada a cabo por Alternativa dos Veciños fixo posible que moitas persoas  
conseguiran un posto de traballo nas diversas infraestruturas que se foron creando ao longo dos 
anos: centros de ensino, instalacións deportivas, escolas municipais, empresas de servizos...

n Seguir promocionando o emprego entre a ve-
ciñanza que así o demande (especialmente na 
xuventude), tanto nos casos de desemprego 
como aqueles nos que, aínda tendo un posto de 
traballo, procuran unha mellora laboral. 

n Continuaremos potenciando cursos de forma-
ción para o emprego tendentes a cualificar ás 
persoas en aquelas ocupacións das que hai es-
pecial demanda no mercado laboral facilitando o 
acceso aos Certificados de Profesionalidade.

n Seguiremos fomentando o autoemprego a tra-
vés do asesoramento, poñendo á disposición 
das persoas interesadas  o viveiro de empresas 
de Iñás ou o espazo de coworking situado no 
Pazo de Arenaza. Un lugar destinado a empren-
dedores e emprendedoras en fases iniciais e a 
novos proxectos empresarias.

n Continuaremos desenvolvendo convenios de co-
laboración coas empresas que se instalen no mu-
nicipio co obxectivo de que seleccionen o persoal 
que precisan a través da bolsa de emprego local.

n Seguiremos impulsando o comercio 
e a hostalaría local co obxectivo de 
dinamizalos. 

Son moitas as empresas que elixen Oleiros para instalarse e desenvolver as súas actividades eco-
nómicas xerando así numerosos postos de traballo na nosa localidade, moitas delas nos Polígo-
nos de Iñás e Icaria.

O noso compromiso con todos e todas vós reside en: 

Nunha sociedade denominada 
de benestar, todo o mundo ten 
dereito a un traballo cunhas con-
dicións dignas e desde Alterna-
tiva dos Veciños non deixaremos 
de loitar para intentar convertelo 
nunha realidade.



3. O teu benestar, o noso obxectivo
As políticas de Alternativa dos Veciños dirixidas aos nosos maiores teñen como fin último a 
súa calidade de vida e o seu benestar, de forma inclusiva e participativa, transformándoos en 
protagonistas das súas decisións e outorgándolles a posibilidade de ter un envellecemento 
activo e dinámico na súa propia contorna.

Para isto é necesaria unha ampla oferta de actividades baseadas nas relacións persoais, na 
continua aprendizaxe, na actividade física e no coñecemento do seu medio. Estas actividades 
son a base para acadar ese obxectivo de vida activa nunha etapa na que a idade non ten por 
que ser un obstáculo. Por outra banda, tamén existen situacións concretas e individualizadas 
que motivan a necesidade dunha serie de servizos de atención persoal, flexible, de proximidade, 
en definitiva; unha atención que cubra todos os ámbitos para que os nosos maiores poidan vivir 
con dignidade. 

Este conxunto de servizos e programas 
desde o local, flexibles e adaptados 
a todas as necesidades, deben estar 
orientados á consecución da mellor 
calidade de vida posible. As políticas 
de benestar social son o compromiso 
de Alternativa dos Veciños cos nosos 
maiores e coas súas familias.

Esta atención é extensible tamén ás familias, suxeitos activos e cun importante papel xa 
que en moitos casos son os máis achegados os responsables do coidado destas persoas 
dependentes. As familias precisan dun apoio emocional e persoal enfocado ao seu propio 
benestar con actividades específicas. Para asegurar o correcto desenvolvemento e atención 
destes axentes é preciso seguir levando a cabo e ampliar políticas tales como o Servizo de 
Axuda no Fogar, Comida Sobre Rodas, Teleasistencia, atención á dependencia e ás persoas 
coidadoras, actividades de envellecemento activo (talleres de memoria, ioga, ximnasia, 
actividades interxeracionais en centros educativos...), actividades ocupacionais artísticas e 
artesanais, promoción do voluntariado, programas dirixidos ao desenvolvemento persoal e 
empoderamento das mulleres de Oleiros...  

Na actualidade, Oleiros está a converterse 
nunha das zonas predilectas para situar 
novas residencias de maiores. A alta 
calidade urbana traerá para a Avda. Che 
Guevara un centro para 140 persoas 
e a creación de 42 postos de traballo. 
Por outra banda, estase propoñendo 
outro centro nas inmediacións de 
Xaz. Desde a Alternativa dos 
Veciños loitaremos para que se 
converta nunha realidade.



4. Información ao servizo da veciñanza
Nun mundo cada vez máis deshumanizado, antisocial e preso da inmediatez e das novas 
rutinas de consumo, a poboación ten, paradoxalmente, máis posibilidades de sufrir 
desinformación.

Os medios de comunicación de masas queren exercer sobre nós a súa influencia tentando 
manipularnos, respondendo así a unha lóxica mercantilista na que prima a exclusiva e o morbo 
sobre o dereito a unha información veraz. Por estas razóns, os concellos teñen a obriga de garantir 
na medida das súas posibilidades e competencias a creación de espazos que sirvan á cidadanía 
para acceder a unha información de proximidade.

Alternativa dos Veciños seguirá promovendo a 
existencia duns medios de comunicación públi-
cos aos servizo da poboación para garantir o 
dereito á información de toda a cidadanía. O 
xornal municipal, a radio, as redes sociais, 
os paneis luminosos, as publicacións pun-
tuais, as asembleas informativas... permiten 
estar informados de maneira diaria e continua 
de todo canto acontece no municipio. 

A respecto da administración 
electrónica, tentaremos posibi-
litar a medio prazo a realización 
de moitas das xestións e trámites 
administrativos por este medio.



5. A cultura da sensibilidade 
A cultura debe ser sempre un eixo transversal nas políticas de calquera institución. Alternativa 
dos Veciños potenciou e potenciará sempre as propostas culturais que partan de iniciativas 
con auténtico valor interxeracional, inclusivo e de xénero. A oferta cultural dende o ámbito 
político debe ser deseñada coa participación dos actores e sectores implicados e desde 
Alternativa temos claro que as entidades culturais e sociais do municipio contan cun especial 
papel neste ámbito.
A promoción de actividades culturais sempre foi unha das nosas prioridades. Unha aposta 
cultural universalista, integral e aberta, que potencie a creatividade e difunda os valores máis 
positivos do ser humano na tarefa de seguir promovendo unha cidadanía máis culta e crítica 
para un mundo máis libre e xeneroso.

Fomentar a creatividade e o ocio positivo para todas as idades son ideas que están na punta da 
lanza da nosa aposta polo desenvolvemento humano. Desde as programacións culturais e de 
ocio coas que conta o Concello, pasando polo fomento do lecer activo ou o constante apoio ás 
asociacións e centros culturais de base, son algunhas das pinceladas que debuxan o Oleiros 
creativo e singular do que gozamos. A nosa aposta cultural, de contrastado nivel, conforma 
unha oferta que complementa e achega calidade ao benestar urbano.

Continuaremos no camiño 
de avivar e facilitar o acce-
so á cultura por parte de 
toda a cidadanía para se-
guir construíndo xuntos o 
Oleiros que queremos, un 
Oleiros activo, dinámico, 
culto e participativo.

Grazas ás políticas culturais desenvoltas pola 
Alternativa dos Veciños, Oleiros conta coas 
maiores dotacións culturais de Galicia e que 
serven para unha variada e constante progra-
mación de actividades coa colaboración das 
entidades culturais e veciñais: Bibliotecas, 
Centros Sociais, Casas do Pobo, Auditorios, 
Salas de Exposicións, Museo de olería…  

Seguiremos mantendo e ampliando as axudas 
a grupos e asociacións culturais e de folclore 
tradicional. 

O potente Sistema de bibliotecas públicas 
municipais seguirá reforzándose e amplián-
dose atendendo ás demandas poboacionais: 

aumento de fondos bibliográficos e filmográ-
ficos, ampliarase a aula de estudo da Bibliote-
ca Rialeda (Perillo) e crearase unha nova aula 
de estudo na Biblioteca Rosalía de Castro en 
Santa Cruz.

Por outra banda, proporemos o traslado do mu-
seo Os Oleiros - José Mª Kaydeda ao castelo 
de Santa Cruz, un espazo máis amplo e adapta-
do a inxente colección de pezas de olería únicas 
que se poderán visitar. A nosa pretensión para 
a vindeira lexislatura é a construción dun gran 
complexo multiusos en Bastiagueiro, con 
capacidade para máis de 1.500 espectadores 
e onde teñan cabida grandes eventos culturais, 
musicais ou deportivos. 



6. A educación dos sentidos
A educación é a base de todo progreso, principal activo de futuro. A defensa dun sistema 
de educación público e de calidade é 
e será sempre unha constante no seo 
da Alternativa dos Veciños.

Aínda non sendo unha competencia 
municipal, as entidades locais poden 
e deben unir esforzos encamiñados a 
satisfacer as demandas educacionais 
da poboación. Neste sentido, Oleiros 
conta cunha boa rede de centros de 
educación infantil, primaria e secunda-
ria que xunto cun profesorado compro-
metido alimentan unha mocidade culta, 
creativa, crítica e libre. 

A nosa colaboración desde o ente mu-
nicipal cos colexios, institutos e ANPAS 
debe seguir a ser unha constante na ta-
refa de tender pontes entre uns e outros 
coa fin última de optimizar e mellorar os 
recursos obtidos ou de solicitar outros 
novos, segundo as demandas poboa-
cionais actuais.

Todos os pasos que desde o local se poidan 
dar na consecución dunha educación 
pública, igualitaria, xusta, comprometida, 
gratuíta e de calidade para todas e todos.

As Escolas de Música, Danza e Teatro están aco-
llendo a unha cantidade inxente de rapazas e rapaces 
que queren iniciarse no mundo das artes musicais e 
artes escénicas. Son o primeiro chanzo 
cara unha profesionalización na materia e 
o berce dos e das artistas do futuro.

Seguiremos ampliando as actividades extraesco-
lares (especialmente as vencelladas á educación 
na natureza, vida saudable, actividades deporti-
vas…), infraestruturas para o estudo (ampliación e 
creación de novas aulas de estudo en bibliotecas) e 
mellorando programas de apoio ao estudantado, 
na tarefa de completar aquelas carencias que poi-
dan xurdir por diversas circunstancias.



7. Xuventude, semente de futuro    
Alternativa propiciou sempre iniciativas culturais, deportivas e de ocio promovidas polos 
centros educativos, polas ANPAS e pola propia mocidade. Apostou por unha educación en 
valores que permita formar a persoas comprometidas, creativas, libres e reivindicativas; 
apostamos pola xuventude como semente de futuro.

Os índices de paro nos máis novos chegan a lí-
mites insospeitados na actualidade. Todas aque-
las accións que se poidan levar a cabo desde o 
ámbito local son capitais para a Alternativa. Fo-
mentaremos o emprego xuvenil, potenciaremos 
cursos de adaptación ao mercado laboral e ase-
soraremos aos mozos e mozas que buscan em-
prego, comprometéndonos coa xeración mellor 
preparada da historia, facilitando o seu desenvol-
vemento laboral, cultural e deportivo. 

Programaremos unha maior oferta de actividades 
de ocio e tempo libre, con especial atención a acti-
vidades físicas e saudables (seguiremos propoñendo 
e ampliando charlas e coloquios sobre a educación 
afectivo- sexual, talleres sobre drogodependencia, há-
bitos saudables...) e facilitaremos a participación da 
xuventude en iniciativas europeas.  

Cremos na mocidade como motor 
do cambio social. Seguiremos po-
tenciando á xuventude na procura 
dunha sociedade máis xusta, diná-
mica, distinta e singular. 

Somos conscientes de que a mocidade debe ter lugares de ocio á súa disposición polo que 
proximamente terá lugar a reapertura, tras seren executadas as reformas necesarias, de dous 
Centros de Lecer, un situado na antiga Escola das Pedras (Montrove) e o de Santa Cruz, situado 
na rúa Daniel Castelao; dotados do equipamento preciso. Ademais propoñemos a contratación 
dun servizo de educador social e monitores de ocio e tempo libre para ambos centros para que 
colaboren cos colexios e institutos do municipio á hora de concretar actuacións e programas 
específicos para  mozas e mozos usuarios.

Neste camiño, manteremos de forma adecuada e seguiremos incrementando a oferta 
de casas municipais de préstamo para a celebración de festas xuvenís, familiares, 
xuntanzas ou distintos eventos e locais de 
ensaio para grupos musicais.



8. Deporte, escola de vida e fonte de saúde  
O deporte e a actividade física  forman parte indispensable na procura do benestar da 
veciñanza para a Alternativa dos Veciños. Apostamos por un deporte humanista  e social  
que, desde a cooperación, busca consolidar os hábitos deportivos en toda a veciñanza 
sen distinción de idade, sexo, perfil social ou nivel económico. 

A cooperación permanente co tecido asociativo e clubs deportivos do municipio vai seguir 
sendo un dos piares fundamentais do noso sistema deportivo. Propoñemos seguir fortalecendo 
o deporte en idade escolar cooperando cos centros de ensino públicos, incrementaremos os 
programas relativos ao deporte para a saúde, potenciaremos novos deportistas coa ampliación das 
Escolas deportivas Municipais, consolidaremos competicións deportivas de base vinculadas a clubs 
deportivos oleirenses e incrementaremos as axudas económicas aos deportistas e as deportistas 
internacionais do noso municipio.

Por outra banda, actualizaremos as instalacións deportivas existentes para responder ás novas 
necesidades: melloras nas instalacións de surf, reforma da cuberta do pavillón do Valle - Inclán, 
melloras na pista de skate de Bastiagueiro, novo campo de fútbol de Mera, nova pista de 
patinaxe de velocidade en Bastiagueiro, dotar de ximnasios os pavillóns municipais para 
o adestramento físico da mocidade dos noso clubs...

Alternativa dos Veciños sempre foi consciente de que para chegar lonxe hai que construír 
con sentido común e  desde a humildade, consolidando así un proxecto firme e ambicioso. 

Nesta próxima lexislatura faremos 
realidade a creación dunha Esco-
la Municipal de Golf nos terreos do 
novo Campo de Golf de Xaz e  come-
zaremos coa redacción do proxec-
to e a preparación dos terreo para 
a futura construción do Campo de 
Fútbol de Dorneda.  



9. Oleiros, paixón por convivir coa natureza   
A defensa e o coidado do medio ambiente foi sempre a principal loita da Alternativa 
dos Veciños. Desde hai 40 anos vimos desenvolvendo políticas amables e respectuosas 
co medio. Na actualidade Oleiros dispón de máis de 1.000.000 metros cadrados de solo 
dedicado a zonas verdes e paseos marítimos a disposición da veciñanza. Este patrimonio 
público natural acadouse grazas a unha xestión urbanística honesta e o traballo de moitas 
persoas implicadas.

A nosa fermosa costa, paseos marítimos, os ríos, os montes, os parques e xardíns, o monumento 
natural son unha das claves do Oleiros que debuxamos, do Oleiros que queremos para o futuro.
Á conservación das árbores senlleiras súmanse milleiros de novos exemplares que presiden 
estradas, camiños, beirarrúas e parques urbanos facendo de Oleiros un hábitat verde e singular. 

O compromiso coa natureza 
é unha das pedras angulares 
do proxecto da Alternativa 
dos Veciños.

Como vimos facendo ao longo destes anos, 
seguiremos coidando, mantendo e promo-
cionando o noso patrimonio natural, compro-
meténdonos a realizar un paseo fluvial ao 
longo do río desde Iñás ao Seixal dotado de 
zonas verdes, continuaremos adquirindo solo 
para conseguir os 400.000 m2 do Parque 
Metropolitano entre Perillo e Liáns, rema-
taremos o Parque Costeiro de 128.000 m2 
entre Santa Cruz e a Praia de Bastiagueiro e 
continuaremos coa prolongación do Paseo 
da Ría do Pasaxe, O Paraíso e O Graxal.
Para a zona norte, propoñemos a creación 
dunha senda costeira desde Canide (Maian-
ca) ata a Praia de Naval (Dorneda), habilita-
remos unha zona de aparcamento, adapta-
da ao medio, na contorna de Canabal, para 
quen desexe visitar o monumento natural 
protexendo a zona e impedindo o acceso de 
vehículos motorizados.
Desde o local, seguiremos loitando contra o 
cambio climático propoñendo actividades 
formativas e promocionaremos accións en-
camiñadas a salvagardar a nosa contorna: 
charlas e coloquios, actividades na natureza, 
fomento da reciclaxe e a reutilización de re-
cursos,  promoción das enerxías renovables, 
loita contra especies invasoras que están a 
rematar coa nosa flora e fauna…



10. Honestos, transparentes e participativos  
Vivimos nun momento no que a cidadanía, cada día, está máis desencantada coa polí-
tica. Este fenómeno cobra sentido desde o punto de vista da lacra da corrupción, que 
afasta ao político da veciñanza. 

Ten sentido que unha persoa perda a esperanza na utilidade da política se cada día se destapan 
grandes escándalos de corrupción no seo dos grandes partidos, e mesmo nos de nova creación.

Así e todo, desde Alternativa dos Veciños defendemos a política como unha ferramenta da 
cidadanía para acadar o progreso e o benestar, sempre desde a honestidade e a imprescindible 
comunicación coa veciñanza. 

Desde a nosa fundación, hai 40 anos, defendemos e practicamos un sistema de asembleas 
parroquiais nas que se conta coa activa participación das entidades sociais e veciñais, 
culturais e deportivas como así tamén de calquera veciño ou veciña que desexe informarse 
ou participar das actividades propostas. Para nós a comunicación coa veciñanza é o 
principal paso para achegar a política local á poboación.

Moitos partidos políticos levan a 
transparencia como fío condutor 
nas súas campañas mentres as 
súas accións demostran o contrario. 
Para Alternativa dos Veciños a 
transparencia non é unha promesa 
electoral, é o noso compromiso con 
todos e todas vós.

Propoñémosvos seguir traballando na 
tarefa de construír un presente e, sobre 
todo, un futuro máis xusto e solidario 
para as nenas e nenos que hoxe carecen 
de bens tan básicos como a auga, a 
alimentación, a educación e a garantía 
de medrar en liberdade.

11. Cooperación Internacional, solidarios co mundo

Vivimos nunha etapa na que agroman com-
portamentos xenófobos, onde os discursos 
de rexeitamento ao distinto son reproduci-
dos continuamente en palestras públicas 
e medios de comunicación a nivel mundial. 
Precisamos dun cordón sanitario fronte 
ao odio. Alternativa dos Veciños foi, é e será 
sempre garante das políticas de cooperación 
cos pobos máis desfavorecidos, cos que so-
fren a desigualdade, o acoso das grandes 
potencias, as catástrofes naturais e os efec-
tos negativos dun sistema capitalista atroz.

O 26 de maio precisamos contar co voso apoio para seguir mantendo 
un goberno estable que nos permita manter o acadado e levar adiante os 
novos compromisos que adquirimos con todas e todos vós.
Alternativa dos Veciños, desde a honestidade e a humildade, 
comprometidos con Oleiros!
Hai Alternativa!

Este concello singular e distinto, este concello para vivir 
que entre todas e todos nos demos nestas 4 décadas de 
xestión, non tería sido posible sen a vosa confianza.

Para Alternativa dos Veciños a palabra 
solidariedade non é unha máis, forma 
parte do noso ADN político.



n 1	 Ángel	García	Seoane
n 2	 María	José	Varela	Neira
n 3	 María	Esther	Isabel	Garrido	Pan
n 4	 Margarita	Figueroa	Vázquez
n 5	 Antonio	Molinos	Marcote
n 6	 María	Teresa	Vázquez	Maseda
n 7	 Rosa	María	Méndez	Gómez
n 8	 Jaime	Rumbo	Mosquera
n 9	 Pablo	Cibeira	Taboada
n 10	 María	José	Santos	Zas
n 11	 Sandra	Fernández	Fernández
n 12	 Marta	María	Martínez	Martínez
n 13	 Aurora	Belén	Taboada	Casal
n 14	 José	Igor	Pérez	López
n 15	 José	Manuel	Caridad	Freire
n 16	 María	Ángeles	Siso	Vecino
n 17	 María	Pamela	Vázquez	Varela
n 18	 María	Pilar	Taibo	Rodríguez
n 19	 Noé	Simón	Espantoso	Seijo
n 20	 Gonzalo	López	Paz
n 21	 Óscar	Deus	Morlán

Suplentes:  
n 1	 María	Fernanda	Pérez	Tasende
n 2	 María	Elvira	Fraga	Doldán
n 3	 Luis	Miguel	Escourido	García-Souza

Alternativa dos Veciños, distintos

VOTA



Hai Alternativa!


